
 
              ᑐᓴᕋᑦᓴᖅ 

 

ᐱᖅᑯᓯᓕᕆᕕᐅᑉ ᐃᓂᑦᓴᖓ ᓇᓗᓇᐃᖅᑕᖅ 
ᐃᖃᓗᐃᑦ, ᓄᓇᕗᑦ (ᓯᑎᐱᕆ 25, 2006) – ᑲᖏᖅᑐᒑᐱᒃ ᐃᓂᒋᔭᐅᓂᐊᖅᑐᖅ ᐃᓕᓴᕕᓪᓚᑦᑖᖓᓄᑦ 
ᐱᖅᑯᓯᓕᕆᕕᑦᓴᐅᑉ, ᓄᓇᕗᒻᒥ ᐃᓕᖅᑯᓯᖏᓐᓄᑦ ᐃᓕᓐᓂᐊᕐᕕᒃ, ᐅᖃᐅᓯᐅᓚᐅᖅᑎᓪᓗᒍ ᓯᕗᓕᖅᑎ 
ᐹᓪ ᐅᑲᓕᕐᒧᑦ ᐊᒻᒪᓗ ᒥᓂᔅᑕᖓᓄᑦ ᐃᓕᖅᑯᓯᓕᕆᔨᒃᑯᑦ ᓗᐃ ᑕᐹᕐᔪᒻᒧᑦ. 
 
ᓯᕗᓕᖅᑎ ᐹᓪ ᐅᑲᓕᖅ ᐊᒻᒪᓗ ᒥᓂᔅᑕ ᐃᓚᐅᖃᑕᐅᖅᑲᐅᔫᒃ ᐅᖃᐅᓯᐅᑎᓪᓗᒍ ᓄᓇᕗᑦ ᑐᙵᕕᒃᑯᑦ 
ᐊᖏᔪᖅᑳᖓᓄᑦ ᐹᓪ ᖃᓗᔾᔭᖅ, ᖃᐅᔨᒃᑲᐃᓚᐅᖅᑎᓪᓗᒋᑦ ᐅᖅᑯᒥᐅᑦ ᒪᓕᒐᓕᐅᖅᑎᖓᓄᑦ ᔭᐃᒥᓯ 
ᐋᕆᐊᖅ ᐊᒻᒪᓗ ᑲᖏᖅᑐᒑᐱᒻᒥ ᒪᐃᔭᖓᓄᑦ ᐲᑕ ᐸᓂᐊᖅ ᐊᒻᒪᓗ ᑲᑎᒪᔨᖏᓐᓄᑦ, ᑲᖏᖅᑐᒑᐱᒃ 
ᓂᕈᐊᖅᑕᐅᓯᒪᓂᖓᓄᑦ ᐃᓂᑦᓴᐅᒋᐊᖓᓂᒃ. 
 
ᓄᓇᓕᖏᑦ ᖃᒪᓂᑦᑐᐊᖅ ᐊᒻᒪᓗ ᐃᒡᓗᓕᒃ ᐊᐅᓚᑦᓯᕕᐅᓂᐊᕐᒥᔫᒃ ᐃᓚᖏᓐᓂᒃ ᐃᓕᖅᑯᓯᓕᕆᓂᕐᒧᑦ 
ᐃᓕᓐᓂᐊᕈᑎᑦᓴᓂᒃ, ᓴᖅᑭᔮᕈᑕᐅᓯᓐᓈᕐᓗᓂ ᐊᔾᔨᒌᖏᑦᑑᑕᐅᓂᖅᓴᓂᒃ ᐃᓕᓐᓂᐊᕈᑎᑦᓴᓂᒃ ᐊᒻᒪᓗ 
ᐊᑐᐃᓐᓇᖃᕐᕕᐅᒍᓐᓇᕐᓂᖏᓐᓄᑦ ᓄᓇᕗᒻᒥᐅᑦ. ᒐᕙᒪᒃᑯᑦ ᐊᖏᕈᑎᖃᖅᓯᒪᔪᑦ $10,000,000 
ᐱᓕᕆᐊᒧᑦ ᐊᒻᒪᓗ ᑖᓐᓇ ᐃᓱᒪᓕᐅᕈᑕᐅᓂᖓ ᑐᕌᖓᓂᖃᑦᓯᐊᖅᑐᖅ ᑲᒪᒋᓂᐊᕐᓂᕋᖅᓯᒪᔭᖏᓐᓄᑦ 
ᐃᑲᔪᖅᑕᐅᖁᓪᓗᒋᑦ ᓄᓇᓖᑦ ᒐᕙᒪᒃᑯᑦ ᐃᖅᑲᓇᐃᔮᖏᓐᓂᒃ ᓄᑦᑎᖅᑎᑦᓯᕕᐅᓯᒪᙱᑦᑐᑦ ᓄᓇᕗᒻᒥ. 
 
“ᑲᔪᖏᑦᑎᐊᖅᑐᒍᑦ ᐱᖅᑯᓯᓕᕆᕕᒃ ᓴᖅᑭᖅᑕᐅᒍᓐᓇᖅᓯᖁᓪᓗᒍ ᓄᓇᕗᒻᒥᐅᓕᒫᓄᑦ,” ᐅᖃᖅᓯᒪᔪᖅ 
ᐅᑲᓕᖅ. “ᓴᙱᓕᖅᐹᓪᓕᖅᑎᑦᓯᓂᖅ ᐃᓕᖅᑯᓯᑦᑎᓐᓂᒃ ᐊᒻᒪᓗ ᐅᖃᐅᓯᑦᑎᓐᓂᒃ ᑐᕌᒐᕆᒐᑦᑎᒍ 
ᑎᑎᕋᖅᓯᒪᔪᓂ ᐱᓇᓱᐊᖅᑕᕗᑦ 2004-2009 ᐊᒻᒪᓗ ᑖᓐᓇ ᐱᒋᐊᖅᑎᑕᐅᓯᒪᔪᖅ ᓴᖅᑭᔮᕈᑕᐅᔪᖅ 
ᐊᖏᕈᑎᖃᖅᓯᒪᓂᑦᑎᓐᓄᑦ.” 
 
ᓄᓇᕗᑦ ᒐᕙᒪᒃᑯᖏᑦ ᑭᖑᓪᓕᖅᐹᖅᓯᐅᒻᒥᒃ ᐃᓱᒪᓕᐅᕈᑎᖃᓚᐅᖅᑐᑦ ᓴᖅᑭᔮᖅᑐᓂᒃ 
ᐱᓕᕆᐊᖑᓚᐅᖅᑎᓪᓗᒍ ᑕᕝᕙᓂ ᐊᕐᕌᒍᒥ ᓄᓇᕗᒻᒥ ᓄᓇᓖᑦ ᐃᓂᒋᔭᐅᒍᒪᔪᑦ 
ᑐᒃᓯᕋᐅᑎᓕᐅᖁᔭᐅᓪᓗᑎᒃ. 
 
“ᐱᔪᓐᓇᕐᓂᐅᔪᑦ ᓴᖅᑭᔮᖅᓯᒪᓂᖏᑦ ᐊᑐᓂᑦ ᓄᓇᓕᓐᓂ ᐃᓂᒋᔭᐅᒍᒪᓯᒪᔪᓂ ᐱᖅᑯᓯᓕᕆᕕᒻᒧᑦ 
ᐊᔪᕐᓇᕈᑕᐅᓯᒪᔪᑦ ᐃᓱᒪᓕᐅᕈᑕᐅᒋᐊᖃᕐᓂᖓᓄᑦ ᐊᒻᒪᓗ ᐅᐱᒋᒍᒪᔭᒃᑲ ᐊᒻᒪᓗ ᖁᔭᓐᓇᒦᖅᑐᒋᑦ 
ᑐᓂᓯᓯᒪᔪᑦ ᑐᒃᓯᕋᐅᑎᓂᒃ,” ᐅᖃᖅᓯᒪᔪᖅ ᑕᐹᕐᔪᒃ. 
 
“ᖁᕕᐊᓱᓪᓚᕆᑦᑐᒍᑦ ᓂᕈᐊᖅᑕᐅᓯᒪᓂᑦᑎᓐᓄᑦ ᐃᓂᑦᓴᐅᓂᕐᒧᑦ ᐱᖅᑯᓯᓕᕆᕕᒻᒧᑦ,” ᐋᕆᐊᖅ 
ᐅᖃᖅᓯᒪᔪᖅ. “ᑕᒪᓐᓇ ᐃᓱᒪᓕᐅᕈᑕᐅᓯᒪᓂᖓ ᐊᑦᑐᐃᓂᖃᓪᓚᕆᓐᓂᐊᖅᑐᖅ ᓄᓇᑦᑎᓐᓄᑦ 
ᐱᕙᓪᓕᐊᔪᓕᕆᓂᕐᒧᑦ ᐱᕕᖃᕐᕕᑦᓴᐅᔪᓂᒃ.” 
 
ᓄᓇᕗᑦ ᑐᙵᕕᒃᑯᑦ ᐃᓚᐅᖃᑕᐅᓯᒪᑦᓯᐊᖅᑐᑦ ᐸᕐᓇᑕᐅᕙᓪᓕᐊᓂᖓᓄᑦ ᐊᒻᒪᓗ 
ᐱᓕᕆᖃᑎᖃᑦᓯᐊᖅᓯᒪᓪᓗᑎᒃ ᐃᓕᖅᑯᓯᓕᕆᔨᒃᑯᓐᓂᒃ ᐊᒻᒪᓗ ᐃᓕᓐᓂᐊᕐᓂᓕᕆᔨᒃᑯᓐᓂᒃ 
ᖃᐅᔨᓴᖃᑎᒌᑦᑐᑎᒃ ᓇᓖᕌᕈᑎᑦᓴᓂᒃ ᐊᒻᒪᓗ ᓂᕈᐊᖅᑕᐅᒐᓱᐊᕐᓂᖓᓄᑦ ᐃᓂᑦᓴᖓ. 

“ᖁᕕᐊᑦᑐᒍᑦ ᖁᕕᐊᓱᐊᒍᑎᖃᕈᓐᓇᕋᑦᑕ ᑲᖏᖅᑐᒑᐱᒻᒥᐅᓂᒃ ᓂᕈᐊᖅᑕᐅᓯᒪᓂᖏᓐᓄᑦ 
ᐃᓂᒋᔭᐅᓂᐊᕐᓗᑎᒃ ᐱᖅᑯᓯᓕᕆᕕᒻᒧᑦ ᐊᒻᒪᓗ ᖁᕕᐊᓲᑎᒋᒍᒪᓪᓗᒋᑦ ᑐᙵᕕᑎᒍᑦ ᐱᒻᒪᕆᐅᓂᖏᑦ 
ᐃᓕᖅᑯᓯᕗᑦ, ᐅᖃᐅᓯᕗᑦ ᐊᒻᒪᓗ ᐱᖅᑯᓯᕗᑦ ᓄᓇᕗᒻᒥ,” ᐅᖃᖅᓯᒪᔪᖅ ᖃᓗᔾᔭᖅ. “ᓄᓇᕗᑦ 
ᑐᙵᕕᒃᑯᑦ ᓱᓕᔪᖅᓴᖅᑐᖅ ᐃᓄᐃᑦ ᐃᓕᖅᑯᓯᖏᓐᓂᒃ ᐃᓕᓐᓂᐊᕈᑎᖃᕐᓂᖅ ᐱᒻᒪᕆᐅᓂᖓᓂᒃ 
ᑲᔪᓯᑦᓯᐊᕈᓐᓇᕐᓂᖓᓄᑦ ᓄᓇᕗᑦ.” 
 
ᑐᑭᒧᐊᖅᑎᑦᓯᔩᑦ ᑲᑎᒪᔨᕋᓛᖏᑦ, ᐃᓚᐅᖃᑕᐅᕕᐅᔪᑦ ᐱᓕᕆᕕᖏᓐᓂᒃ ᐃᓕᖅᑯᓯᓕᕆᔨᒃᑯᑦ ᐊᒻᒪᓗ 
ᐃᓕᓐᓂᐊᕐᓂᓕᕆᔨᒃᑯᑦ ᐊᒻᒪᓗ ᓄᓇᕗᑦ ᑐᙵᕕᒃᑯᓐᓂᒃ, ᑲᔪᓯᒍᑎᖃᕐᓂᐊᖅᑐᑦ ᐋᖅᑭᑦᓱᐃᓗᑎᒃ 
ᐊᐅᓚᑕᐅᓂᑦᓴᖓᓂᒃ, ᐃᓕᓐᓂᐊᕈᑎᑦᓴᓂᒃ ᐊᒻᒪᓗ ᐃᓅᓯᓕᕆᓂᕐᒧᑦ ᐱᕚᓪᓕᕈᑕᐅᒍᓐᓇᕐᓂᖏᓐᓂᒃ 
ᐱᖅᑯᓯᓕᕆᕕᐅᑉ ᐱᒋᐊᖅᑎᑕᐅᓯᒪᓂᖓᑕ. ᑐᓴᐅᒪᖃᑎᖃᐃᓐᓇᕐᓂᐊᖅᑐᑦ ᑲᖏᖅᑐᒑᐱᒻᒥ, 
ᖃᒪᓂᑦᑐᐊᕐᒥ ᐊᒻᒪᓗ ᐃᒡᓗᓕᒻᒥ ᐱᓕᕆᔪᓂᒃ, ᓇᓗᓇᐃᖅᑕᐅᓯᒪᖁᓪᓗᖑ ᐱᖅᑯᓯᓕᕆᕕᒃ 
ᐊᐅᓚᑕᐅᑦᓯᐊᕈᓐᓇᖁᓪᓗᒍ ᐱᕚᓪᓕᕈᑕᐅᒍᓐᓇᕐᓗᓂ ᓂᕈᐊᖅᑕᐅᔪᓄᑦ ᓄᓇᓕᓐᓄ ᐊᒻᒪᓗ ᓄᓇᕗᓕᒫᒧᑦ. 

